Ilisimatusarfiup ukiumoortumik ullorsiornerani 26. februar 2010 rektorip oqalugiaataa

Asasakka Inatsisartut siulittaasuat, Naalakkersuisoq, asasakka ilinniakkaminnik soraarummeertut, qaaqqusat, sulisut ilinniartullu

Ukioq nutaaq aallartereerpoq, semesteri nutaaq aallartereerpoq, ilinniakkaminnillu soraarummeertut nutaat soraarummeernerannik pilluaqqusinnaanngorpavut.

Ilinniartitsisusi, vejlederisi, allaffimmiullu tulluusimaarlutik atissi sinaani nalunaaqutsiisinnaanngorput ajunngitsumik naammassisaqarsimanissinnik - oqarlutillu ”torrak, taakku aamma naammassivagut”. Politikerit oqarsinnaanngorput ”Torrak, kalaallit ilinniarsimasut sulisussavut ilapput”. Angajoqqaasilu eqqarsarunarput: ”Tassa taanna uagut panipput/tassa taanna uagut ernerput”. Namminerlu oqarsinnaanngorlusi: ”Yes, we did it”.

Ullumi bacheloritut kandidatitulluunniit soraarummeernissinni uppernarsaatissassi tunniunneqarnissaanut ullorsioqatigiinnissatsinnullu tamatta nuannaaqaagut.
Ilisimatusarfiup pinngorneraniit ullumi aamma siullerpaamik Issittumi piorsarsimassuseq, oqaasilerineq aamma inuiaqatigiilerinermut tunngasumik phdmik naammassisaqarsimasumut uppernarsaammik tunniussisussaavugut - kiisalu ataqqinaammik nersornaasiisussaalluta. Taakku ullumi aamma pisussaammata qilanaarnarlunilu assut tulluusimaarnarpoq.

Ullumi nuannaarutissaq alla aamma unaavoq rektorimut tullersortissaq aamma Ilimmarfimmi Ilisimatusarfimmi institutlederertaarput ilisaritissinnaagatsigu. Uffe Jakobsen Københavnip Universitetiani Institut for Statskundskab-imi lektoritut aamma Institutip immikkoortortat ilaanni pisortatut atorfeqarsimavoq. Uffe institutlederit nutaat marluk ilagalugit, tassalu nalunngilluakkagut: Ilinniarnermik Ilisimatusarfimmi institutlederi Dorthe Korneliussen aamma Peqqissaanermik Ilisimatusarfimmi institutlederi Suzanne Møller Ilisimatusarfiup nutaamik aaqqissuussaaneranik takussutaapput, tamatta isumalluarfigeqisatsinnik. Ataatsimoornitsinni kivitseqatigiinnerunissarput anguniassavarput, nunat tamalaat suleqatiginerunissaat anguniassavarput ilaatigut Erasmus University Charter qanittumi pissarsiarisarput aqqutigalugu.
Sulisitsisut Peqatigiiffiat aamma ukioq manna kandidatinngortumik aningaasartalimmik nersornaaseerusussimapput. Ukioq manna kandidateq ilinniarnermini karakteriginnerpaasimasoq nersornaasigaassaaq. Sulisitsisut taamatut Ilisimatusarfimmut soqutiginninnerat naammassisanullu pitsaasunut taperseerusunnerat assut nuannaarutigaara.  

Ullumi kandidatinngortut sisamat ilanngullugit kandidatit Ilisimatusarfimmiit naammassisimasut maannakkut 54-inngorput, bachelorinngortullu 128-inngorlutik, tassa 1996 imili kisitsileratta. Ullumi Inunnik isumaginninermut siunnersortinngortut marluupput, siulliullutillu ilinniarnerminni bachelorinngortuullutik. Aqagu Inunnik isumaginninnermik siunnersortit ilinniaqqinnerminni diplomuddannelse soraarummeerutigissavaat, tulliilu majimi aallartilerlutik.
Naggasiullugu oqarusuppunga:

Naammassisarpassuit pitsaasut tulluusimaarutigisinnaasagut tamattalu arlaatigut peqataaffigisimasagut nuannaarutigeqigakkit!
Pilluaqqorusuppakkalu:

Soraarummeertut naammassinerannut

Ilinniartitsisut allaffimmiullu sulilluarsimanerannut
Ilaquttat ikinngutillu tapersersuinerannut

Inuiaqatigiinnullu ilissinnik utaqqisunut

